
				এই পাতাটির মুদ্রণ সংশোধন করা হয়েছে, কিন্তু বৈধকরণ করা হয়নি। 
৩২০
সেক্সপিয়র।



 আন্তোনিও সিবাস্তিন সমভিব্যাহারে ইলাইরা নগরে পদাপর্ণ করিয়া তাহার হস্তে কতকগুলি মুদ্রা প্রদান পূর্বক কহিয়াছিলেন এই নগরে বহুবিধ উত্তমোত্তম দ্রব্য সামগ্রী বিক্রয় হয় যদিস্যাৎ কোন দ্রব্য ক্রয় করিতে অভিলাষ জন্মে এই মুদ্রা ব্যয় করিও আমি তোমার সঙ্গে যাইব না পান্থশালায় অবস্থিতি করি তুমি নগর ভ্রমণ করিয়া ত্বরায় আসিও। কিন্তু সিবাস্তিন অধিক কাল বিলম্বে প্রত্যাগমন না করতে তাহার অন্বেষণ নিমিত্ত স্বয়ং বহির্গত হয়ে এবং পথিমধ্যে তাহার তুল্যাকার বাইওলাকে দেখিয়া বোধ করেন এই সিবাস্তিন। বাইওলা সে সময় পরাক্রান্ত বৈরি কর্তৃক আক্রান্ত হইয়াছিলেন আন্তোনিও অবলোকন করিয়া সিবাস্তিনকেই বিপদগ্রস্ত ভাবিলেন এবং তাহার রক্ষার্থ অসি ধারণ পুরঃসর সমর করিতে উদ্যত হইলেন। কিন্তু রাজপুরুষ কর্তৃক স্বয়ং ধৃত হইয়া যখন সিবাস্তিন বোধে বাইওলার নিকট মুদ্রা চাহিলেন। তখন বাইওলা বাস্তবিক সিবাস্তিন নহেন সুতরাং টাকার কথায় বিস্ময় প্রকাশ করাতে তাঁহাকে কৃতঘ্ন বলিয়া ভৎসনা করিবেন বিচিত্র কি?

 যাহা হউক রাজপুরুষেরা আন্তোনিওকে ধারণ পূর্ব্বক কারালয়ে লইয়া গেলে বাইওলা পুনর্বার বৈরি কর্তৃক আক্রান্ত হইবার ভয়ে দ্রুতগতি আপন ভবনে প্রস্থান করিলেন। তাহার পলায়নের কিয়ৎ ক্ষণ পরে তাহার শত্রু সিবাস্তিনকে হঠাৎ সেই স্থলে আসিতে দেখিয়া অবয়ব সাদৃশ্যে বাইওলা বোধে তাহার প্রতি পুনর্বার আক্রমণ করিতে উদ্যত হইল এবং কহিতে লাগিল পুনবার সাক্ষাৎ পাইয়াছি এবার প্রতিফল না দিয়া ত্যাগ করিব না। এইরূপ তর্জন করিয়া এক মুষ্ট্যাঘাত করিল। সিবাস্তিন সাহসী পুরুষ ছিলেন যদিও অকস্মাৎ আক্রোশে বিস্ময়ান্বিত হইলেন তথাপি সে মুষ্ট্যাঘাত করিলে বিলক্ষণমতে প্রতিফল দিয়া শিরচ্ছেদার্থ অসি নিষ্কাসন করিলেন।

				 এই পাতা শেষ সম্পাদিত হয়েছে ১৮:২০টার সময়, ৮ আগস্ট ২০২১ তারিখে।
	বিষয়বস্তু CC BY-SA 4.0-এর আওতায় প্রকাশিত যদি না অন্য কিছু নির্ধারিত থাকে।

